
Маълумки, инсон ҳуқуқлари тизимида таълим олиш ҳуқуқи жуда катта 

аҳамият касб этади. Жамиятни модернизация қилиш, жаҳон ҳамжамиятида 

муносиб ўрин эгаллаш, келажаги буюк давлатни барпо этиш, биринчи 

навбатда, таълим олиш ҳуқуқига бўлган муносабат масаласига боғлиқдир. 

Таълим тизимида амалга оширилаётган ислоҳотлар, имплементация 

қилинаётган халқаро ҳуқуқий ҳужжатлар, қўлланилаётган хориж тажрибаси, 

ёшларнинг билим олишига яратилаётган имкониятлар,  миллий қонунчилик 

тизимининг такомиллаштирилаётганлиги ҳам айнан шу мақсадларга 

қаратилаётганлиги билан аҳамиятлидир. 

Мамлакатимизда таълим жараёнларини ислоҳ қилиш, ёшларимизни 

миллий ва умуминсоний қадриятлар уйғунлиги руҳида тарбиялашга катта 

эътибор қаратилмоқда. Бу соҳада миллий менталитетимиз учун зарарли 

таъсирлардан ва оқимлардан ёшларни ҳимоя қилиш, жамиятимизда муносиб 

ўрин эгаллашга қодир фуқароларни замонавий билимлар билан 

қуроллантириш жуда муҳим. Мустақил фикрлай оладиган ёшларни тарбиялаш 

бўйича бошланган кенг миқёсли ишларни давом эттириш, уларни янги 

даражага кўтариш вазифалари ҳам муҳим аҳамият касб этиб бормоқда. 

Мамлакатимиз Президенти Ш.Мирзиёев асарларида мамлакат тараққиётида 

ёшлар омилининг роли ва аҳамияти, ёшларга оид давлат сиёсатининг мазмун-

моҳияти, унинг ўзига хос хусусиятлари, тамойилларига доир билдирилган 

мулоҳазалар ва қарашлар бугунги кунда мамлакат ривожи ҳамда 

барқарорлигини таъминлашда катта аҳамиятга эга. 

Янги Ўзбекистонда ёшларнинг сиёсий, ҳуқуқий онгини ва маънавий 

салоҳиятини юксалтириш, улар орасида соғлом турмуш тарзини тарғиб қилиш 

ва ёшлар ҳаётида миллий қадриятларнинг таъсирини кучайтириш юзасидан 

кенг кўламдаги ишлар амалга оширилаётганлигини эътироф этган ҳолда, 

бугунги мураккаб вазият ёшларга оид давлат сиёсати самарадорлигини 

оширишга доир янгидан-янги вазифаларни кун тартибга қўяётганлигини 

таъкидлаш лозим. Шунингдек, бугунги кун таълим ва кадрлар тайёрлашнинг 

бутун тизими даражаси ва сифатини тубдан ошириш, ўқув муассасаларидаги 

таълим стандартлари ва ўқув дастурларини замонавий талабларни ҳисобга 

олган ҳолда танқидий таҳлил этиш ҳамда янгилашни тақозо этмоқда. 

Маълумки, 2018 йил 12 декабрь куни БМТ Бош Ассамблеясининг ялпи 

сессиясида “Маърифат ва диний бағрикенглик“ деб номланган махсус 

резолюция қабул қилинган эди. Лойиҳаси Ўзбекистон томонидан ишлаб 

чиқилган ҳужжат БМТга аъзо барча давлатлар томонидан бир овоздан қўллаб-

қувватланди. Резолюциянинг қабул қилиниши 2017 йил сентябрь ойида Нью-

Йорк шаҳрида бўлиб ўтган БМТ Бош Ассамблеясининг 72-сессиясида 

Президентимиз Шавкат Мирзиёев илгари сурган ташаббуснинг амалий ифодаси 

бўлди. Давлатимиз раҳбари БМТ юксак минбарида туриб сўзлар экан, 

Ўзбекистон томонидан таклиф этилган резолюциянинг асосий мақсади 

“барчанинг таълим олиш ҳуқуқини таъминлашга, саводсизлик ва жаҳолатга 

барҳам беришга кўмаклашишдан иборат“ эканини қайд этди. Ҳужжат 

“бағрикенглик ва ўзаро ҳурматни қарор топтириш, диний эркинликни 

таъминлаш, эътиқод қилувчиларнинг ҳуқуқини ҳимоя қилиш, уларнинг 

камситилишига йўл қўймасликка кўмаклашиш“га қаратилган. 

Ушбу ташаббусни амалга ошириш мақсадида Ўзбекистон Ташқи ишлар 

вазирлиги қатор бошқа идоралар билан ҳамкорликда резолюция лойиҳаси 

матнини ишлаб чиқиш ва уни Бирлашган Миллатлар Ташкилотига аъзо барча 

давлатлар билан келишиш бўйича тизимли ишлар олиб борди. 

Мамлакатимизнинг Нью-Йорк шаҳридаги Доимий ваколатхонасидан маълум 

қилишларича, БМТга аъзо давлатлар билан ушбу ҳужжат лойиҳасига доир 

кўплаб ва ҳар томонлама музокаралар якунлари бўйича 12 декабрь куни 

Президентимизнинг ташаббуси ҳаётга татбиқ этилди. БМТ Бош Ассамблеяси 

ялпи мажлиси давомида “Маърифат ва диний бағрикенглик“ резолюцияси 

қабул қилинди.  

Мазкур резолюция нафақат БМТга аъзо барча давлатлар томонидан бир 

овоздан қўллаб-қувватлангани, балки Шимолий Америка ва Лотин Америкаси, 

Осиё, Африка ва бошқа қитъаларнинг 50 дан зиёд мамлакати билан 

ҳаммуаллифликда қабул қилингани эътиборга молик. Бу халқаро ҳамжамият 

томонидан Ўзбекистон раҳбари ташаббусининг долзарблиги ва ўз вақтида 

илгари сурилган таклиф эканининг юксак эътирофидан далолатдир. 

Инсон фаолият кўрсатар экан, таълим олишга ўз-ўзидан эҳтиёж сезади. 

Шунинг учун таълим инсоннинг жамиятда тутган ўрнини белгилаб беришда, 

инсонийлик, фуқаролик бурчини англаб етишида муҳим аҳамиятга эга бўлган 

ижтимоий педагогик ҳодисадир. Таълим мазмунини модернизациялаш 

жараёнида ўқувчининг билим савиясини ривожлантиришга қаратилган 

технологияларни қўллашга эҳтиёж кучаймоқда. Баркамол шахсни тарбиялаш, 

жамият ҳаётини янги босқичга кўтара олиш, мустақил фаолият кўрсатишга 

тайёр бўлиш учун етарли тарзда таълим-тарбияни ташкил қила олиш муҳим 

вазифаларимиздан бири ҳисобланади. 

Фуқаролик жамиятини ривожлантиришда инсон ҳақ-ҳуқуқлари, қадр—

қиммати ва манфаатларининг устиворлиги олий қадрият ҳисобланар экан, 

юртимизнинг ривожланишига, гуллаб-яшнашига, равнақ топишига ўз 

ҳиссасини қўшадиган ёшларни тарбиялаш, малакали кадрлар билан таъминлаш 

давримиз талабларидандир. Келажагимиз давомчилари ҳисобланган ёш 

авлодга замонавий таълим-тарбия бериш масаласи педагогларимизнинг илмий 

салоҳиятига, касбий компетентлилиги юқори бўлган кадрларга боғлиқ. Бу 

жараённи янада такомиллаштириш мақсадида малака ошириш жараёнининг 

узлуксизлигини таъминлаш, ўқитувчининг касбий компетентлилигини 

ривожлантириш, касбий ҳаракатчанликни ошириш, интеллектуал, мустақил 

ишлашни йўлга қўйиш, шахсий масъулиятни мустаҳкамлаш, шунингдек, 

ҳамкорликда ишлаш қобилиятига эга малакали етук мутахассисларни 

тарбиялаш мақсадга мувофиқдир. Ҳозирги кун талабларидан келиб чиққан 

ҳолда, таълим жараёнини ташкил этишда қуйидаги кўп фаолиятлилик 

маҳоратини ривожлантириш механизмини ишлаб чиқиш лозим: ўқитувчининг 

касбий лаёқатлилигини ошириш; ўқитувчининг мустақил билим олиш 

эҳтиёжларини қондириш; ўқитувчининг умумий дунёқарашини ва 

ривожланишга бўлган муносабатини кенгайтириш; ўқитувчи фаолиятида 

ижодий қобилиятни шакллантириш ва янгиликка интилишини 

такомиллаштириш; ўқитувчининг илмий-тадқиқот ишларини олиб бориш 

кўникмаларини шакллантириш; жамият талаблари асосида таълим жараёни 

самарадорлигини ошириб боришда узлуксиз малака оширишни йўлга 

қўйишдир. 

Ёшларга таълим-тарбия беришнинг мураккаб вазифаларини ҳал этиш 

ўқитувчининг ғоявий эътиқоди, касб маҳоратига, санъати, истеъдоди ва 

маданиятига ҳал қилувчи даражада боғлиқдир. Буюк педагог Абдулла Авлоний 

айтганидек: “Фикр тарбияси, энг керакли кўп замонлардан бери тақдир 

қилинуб келган, муаллимларнинг диққатларига суялган муқаддас бир 

вазифадур”. Шундай экан, таълим-тарбия жараёнини тўғри ташкил қилиш учун 

барча мавжуд имкониятларни сафарбар этиш ўқитувчиларнинг биринчи 

навбатдаги вазифаларидан биридир. 

Ўқувчи билимни фақат дарсда эмас, дарсдан ташқари ўзи мустақил 

равишда эгаллашга эришиши лозим. Бунинг учун ўқитувчи унга мана шундай 

майлни ҳосил қила олиши лозим. Бернард Шоу: “Агар Сиз одамни ўқитиб, бирор 

нарсага ўргатмоқчи бўлсангиз, у ҳеч қачон ҳеч нарсани ўрганмайди”, деган 

экан. Демак, талаба материални яхши ўзлаштириб олиши учун шу материал 

устида фаол ишлаши, материални ўйлаб кўриши, муҳокама қилиб чиқиши ёки 

мазкур мавзуга доир уй вазифасини бажариши керак. Бундан хулоса қилиб 

айтиш мумкинки, ҳозирги кунда таълим дегани бу – тайёр билимларни 

ўзлаштиришдан кўра ахборот излаб топиш ва янги ахборот олиш мақсадида 

уни ишлаш усулларини кўпроқ ўрганиш демакдир. Ана шу жараёнда “ўқитувчи - 

талаба” муносабатлари ўрнига иккита шогирд муносабатлари юзага келадики, 

булардан ҳар бирини иккинчисига нисбатан устоз деб қараш мумкин. Талаба 

билимлар, тушунчалар, тасавурларни бирлаштириб туриб, фикрлашни 

қанчалик ўрганиб олса, унинг келгусида узлуксиз ўқиб-ўрганиб, касбий 

фаолият кўрсатиб боришга тайёргарлиги ҳам шунчалик ортади.  

Бу ҳозирги кун шароитида “Таълим тўғрисида”ги Қонун талабларидан 

келиб чиқади. Мутафаккир Саъдийнинг “иштиёқсиз бўлиб ўқийдиган ўқувчи 

қанотсиз қушдек деган гап” деб айтиб ўтгани бежиз эмас. Лекин ўқишга 

ҳамиша иштиёқ бўлиши учун бизнинг ҳар биримиз машҳур педагог 

К.Ушинскийнинг “Ўқувчи – бўш жойни тўлдириши керак бўлган идиш эмас, у – 

ёндириши керак бўлган машъаладир” деган маслаҳатларига амал қилиб 

боришимиз керак. 

Ҳозирги кунда, хусусан, ёшларда сиёсий маданиятни шакллантириш ва 

ривожлантиришнинг роли беқиёсдир. Бунинг учун таълим тизимида 

ижтимоий-сиёсий фанларнинг ўқитилиши ва тадқиқоти кенг йўлга қўйилиши 

лозим. Чунки “ижтимоий-гуманитар фанлар маънавият ва маърифатнинг 

манбаи, озиқасидир”. 

Ёшлар ўртасида миллий-маънавий кадриятларни юксалтиришга ҳам 

алоҳида эътибор қаратмоқ зарур. Ҳозирги кунда фуқароларимиз, жумладан, 

ёшларимиз ўртасида амалга оширилаётган маънавий-маърифий ишлар 

самарадорлигини ошириш долзарб масалалардан бири ҳисобланади. 

Биз ёшларни мамлакатимиз тараққиётининг омили, деб қарашимиз лозим. 

Мана шундай глобаллашув жараёнида миллий қадриятлар ва баркамол авлод 

масаласининг долзарблиги қуйидагиларда кўринади: Ёшлар миллий 

қадриятларимизни келгуси авлодларга етказувчи, ворисийлик анъанасини 

давом эттирадиган қатламдир. Иккинчидан, ёшлар мамлакатимизда олиб 

борилаётган ислоҳотларнинг давомийлигини таъминлайдиган кучдир; 

учинчидан, ёшлар табиатан тақлидга, эргашишга мойил, жамиятга янги 

ғояларни ташувчи, онги тўлиқ шаклланиб улгурмаган, таҳдидга бардошлик 

даражаси аҳолининг бошқа қатламларига нисбатан суст бўлган ўзига хос 

демографик гуруҳдир. 

Миллий - маънавий мерос ва қадриятлар тушунчаси кенг қамровли 

тушунча бўлиб, унинг таркиби қуйидагилардан иборат: тарихий мерос ва 

тарихий хотира;  илм-фан ютуқлари; ахлоқий фазилатлар; диний қадриятлар;  

маданий ёдгорликлар, осори-атиқалар, қадимий қўлёзмалар;  урф-одат, анъана, 

маросимлар;  маърифат, таълим-тарбия. 

Энг муҳими, маънавий-маърифий ишлар самарадорлигини юксалтиришда 

ёшларимиз онгига мустақилликнинг буюк неъматларини мазмун-моҳиятини 

сингдириш салмоқли ўрин тутади. 

Ватанга муҳаббат туйғусини ёшлар қалбига сингдириш концепцияси 

қуйидагича бўлмоги лозим: 

- чуқур миллий, умуминсоний, тарихий, ғоявий-сиёсий, илмий-назарий 

дунёқарашни сингдириш; 

- ёшларда миллий тафаккур, ғурур ва ўзликни, миллий виждон ва 

умуминсоний баркамолликни тарбиялаш; 

- ёшларда оташин ватанпарварлик ва ҳарбий жасоратни, Ватанга 

садоқатни тарбиялаш; 

- ёшларни Ватан ва халқ, миллат ва жамият олдидаги муқаддас бурчларни 

чуқур ҳис этиш ва уларга садоқат руҳини сингдириш. 

Мамлакатимизда кечаётган иқтисодий-ижтимоий, сиёсий ва маънавий 

ислоҳотларда фаол қатнашиш, ёшларга Ватан озодлиги учун кураш олиб борган 

фидоий аждодларимиз жасорати, уларнинг тарихий меросини чуқур ўрганиш 

зиёлилар олдида турган долзарб вазифага айланди. 

Ҳар қандай фанни ўқитиш жараёнида қуйидаги масалаларга алоҳида ўрин 

бериш мақсадга мувофиқдир: 

- умуминсоний қадриятларга содиқлик; 

- миллий анъаналар, дин ва маданиятни қайта тиклаш ва мустаҳкамлаш; 

- тарихий шахслар тимсолида Ватанга муҳаббат ва Ватанпарварлик 

туйғуларини сингдириш; 

- буюк мутафаккирларнинг маънавий меросини чуқур ўрганиш; 

- халқимиз маънавий меросини янада ривожлантириш. 

Кейинги йилларда ҳукумат маънавий ва маданий-маърифий ишларни 

амалга оширишга бевосита ёрдам кўрсатувчи давлат сиёсатини илгари суриши 

ҳам бежиз эмас. Ёшларда ҳуқуқий маданият ва масъулият ҳисси қанчалик 

юқори бўлса, уларнинг жамият иши учун жавобгарлиги шунча юқори бўлади. 

Сиёсий фаол ва масъулиятли кишилар аҳоли орасида турли мафкуравий 

хуружларга қарши мустаҳкам иммунитетни шакллантиришда муҳим ўрин 

тутади. 

